
DISSERTATIO PRIMA.


387B




ARGUMENTUM.


Petro cardinali viro insigni currenti, ut aiunt, stimulos addit, dum in clericorum impudicam vitam longa oratione invectus illum hortatur, ut suscipiat hanc cogitationem dignissimam suae virtutis; eorumdem scilicet intemperantiae totis viribus oppugnandae, ut aliqua ratione, si fieri possit, coerceatur. Quam sit Deo rem gratam facturus, exemplo Phinees et Moysis ostendit. Multis quoque rationibus, et argumentis illum instruit, et ut castitatem tueri, et clericorum possit libidinem sua oratione destruere.

Domno PETRO Lateranensis canonicae archipresbytero, PETRUS peccator monachus fraternae glutinum charitatis.

Tantum valet jaculum, quanta virtus est bellatoris. Nam quantalibet limetur, et exacuatur industria, 387C si brachium vibrantis elangueat insignis victoriae manubias non reportat. At ubi bellator est strenuus, per obtusum quoque gladium caesis hostibus aliquando fit triumphus. Nam et Goliath insigni munitus gladio, non modo perdidit, sed et percussus occubuit.1 Et Samson cum vili mandibula asini mille de Philisthiim viros occidit.2 Hinc est quod cum Jether primogenitus Gedeonis, gladium timuisset educere, Zebee, et Salmana reges Madiam, dixerunt Gedeoni: « Tu surge, et irrue in nos, quia juxta aetatem robur est hominis.3 » Itaque qui contra clericorum luxuriam tanquam tudites jaculum fabrico, in nullius eum melius, quam in tuis manibus pono. Tanto quippe zelo vidi te semper adversus eorum perditos mores medullitus 387D inardescere, ut Phinees, vel Heliae judiceris incendio non egere; adeo ut plus in suggillationis tuae vereantur obloquium, quam ipsum quoque timeant papale decretum. Nam velut egregius canis aulae regiae custos, nocturnos fures claris baubatibus impetis, eosque ne libidinis suae facibus palatium regale comburant, mordicus apprehendis.







1. I Reg. XVII



2. Judic. XV



3. Ibid.




DISSERTATIO I.


CAP. I.—

Non te latet quia presbyteris, diaconis, et subdiaconis, tam districtae, tam rigidae regula castitatis indicitur, ut omni catholicorum Patrum concurrente judicio, a contrahendis nuptiis funditur abscindantur. Et certe satis est ratione plenissimum, ut post episcopos, in his quoque tribus gradibus, nivens pudicitiae candor effloreat, qui nimirum sacris mysteriis 388B familiarius appropinquant. Nam quia Dominicum corpus in virginalis uteri templo coaluit, nunc etiam a ministris sui continentis pudicitiae munditiam quaerit.

Plane sicut concipienti Deificae Virgini non virile semen influxit, sed virtus sancti Spiritus obumbravit; ita nunc in altari positum sacramentum eadem sancti Spiritus virtus est, quae vivificat: et necesse est, ut hoc pudica manus, et impolluta contingat. Sed quoniam super hoc themate prolixius jam alibi disputavimus, et primo quidem piae memoriae Nicolao papae, deinde Taurinensi episcopo, postremo etiam comitissae Adelaidi, viritim scribentes diversa Scripturarum exempla congessimus: ad illa te, frater venerande, transmitto, illis te velut armis militaribus 388C induo: atque ut alter Josue urbem Jericho subvertere nitaris, impello. Superest ergo nunc, ut eosdem clericos ipse paulisper  aggrediar; quatenus quod in camino pectoris servet, ita labiis quasi rimis patentibus evaporet.

Convenio vos, o prolectarii, uxorii, ac mulierum dominantium ditionibus inserviti, ut quid canonicae sanctionis jura confunditis, et a sanctis Patribus institutam puritatis ecclesiasticae regulam violatis? Proh pudor! libidinis vestrae legibus colla submittitis, et promulgata per ora doctorum sancti Spiritus edicta calcatis. Ecce per vos apostolorum labor evertitur, et aedificium, quod doctores Ecclesiae fundaverunt, liquet quod, vobis impugnantibus, obruatur. Et ita fit, ut lex Ecclesiae quam clericalis ordo 388D constituisse dignoscitur, per eumdem rursus ordinem e contrario destruatur. Amnon et Absalon fratres fuerunt, quos unus quidem pater genuit; sed alterum alter exstinguit.1 Cain trucidavit Abel,2 malus scilicet justum; saepius etiam adulterinus legitimum perimit, sicut Jugurtha, perhibente Crispo,3 Hiempsal et Adherbal occidit; ita quodammodo spurii fratres legitimos perimunt, cum ii qui se solo nomine clericos profitentur, sanctorum Patrum judicia destruunt. Et tanquam ipsos videntur exstinguere, quorum non metuunt sententias annullare. Quos videlicet apte significare videtur Abimelech filius Jerobaal, quem Scriptura genitum refert de concubina, quam habuerat in Sichem.4 Hic enim occidit fratres suos filios Jerobaal, septuaginta 389A viros super lapidem unum. Quid enim per septuaginta viros, nisi praedicatorum Ecclesiae libra signatur? de quibus ait Lucas evangelista: « Quia desisignavit Dominus septuaginta; et misit illos binos ante faciem suam in omnem civitatem et locum quo erat ipse venturus.5 » 

Hic etiam praedicantium ordo jam figurabatur in illis, de quibus ad Moysen Dominus ait: « Congrega mihi septuaginta viros de senioribus Israel, quos tu nosti, quod senes populi sint, et magistri, et duces eos ad ostium tabernaculi foederis.6 Idem quoque mysticus numerus praedicatoribus convenire tunc indubitanter agnoscitur, cum Israeliticus populus in Elim castra posuisse narratur;7 ubi videlicet erant duodecim fontes et septuaginta 389B palmae. Quid enim per duodecim fontes, nisi sancti designantur apostoli, qui ariditatem cordis humani sanctae praedicationis non desinunt irrigare fluentis? Quid vero per septuaginta palmas, nisi inferioris gradus debent sacerdotes intelligi, qui constituti sunt per mundum Christi narrare victorias? Palma siquidem consuevit coronare victores; denarius autem numerus in his septenarium ducitur; quia necesse est, ut per septiformis Spiritus sancti gratiam decalogus impleatur.

Nec praetereundum, quod populus ille antequam venerit in Elim, pridiana castrametatus fuerat in Maara.8 Ubi nimirum cum aqua tam esset amara ut poculum non admitteret, lignum quod Deus ostendit, ingeritur, et protinus obdulcatur. 389C Occidentem quippe litteram veteris legis, quia nemo valebat implere, quasi prae amaritudine salsas aquas horrescebant homines bibere; sed his aquis cum lignum crucis  adhibetur, cum Dominicae passionis series applicatur, mox spiritualis intelligentiae cum dulcedine bibitur sacramentum. Sicque populus de Mara venit in Elim; amarae scilicet litterae spernit horrorem, et ad apostolicos fontes, atque ad palmalis fructus gaudet festinare dulcedinem. Legalem abjiciens servitutem, dulcem expetit evangelicae gratiae libertatem.



CAP. II.—

Ut ergo ad id quod coepimus revertamur, cum per septuaginta viros, quos occidit Abimelech, praedicatores 389D figurentur Ecclesiae; quid per eumdem Abimelech, qui eorum frater erat, sed spurius, nisi luxuriosi, atque carnales intelligendi sunt clerici, qui catholicorum, sanctorumque pontificum et fratres quidem sunt per acceptum ecclesiasticum ordinem, et tamen spurii judicantur per degeneris vitae, et ignobilium operum pravitatem? Hi fratres suos occidunt, cum sanctorum Patrum judicia destruunt, cum sanctiones eorum atque decreta perverse vivendo confundunt. Et haec interfectio fit super lapidem unum. Lapis iste Salvatoris est Ecclesia, de qua per Zachariam dicitur: « Ecce ego adducam servum meum orientem, quia ecce lapis, quem dedi coram Jesu: Super lapidem unum septem oculi sunt 390A.9 » Lapis iste utrobique unus aptissime dicitur, ut unitas Ecclesiae commendetur. De qua sponsus ait in Canticis: « Una est columba mea, una est Genitricis suae.10 » 

Quid sunt autem septem oculi super lapidem unum, salvo tamen, si est, altiori mysterio, nisi illi septuaginta viri, hoc est, doctores sancti in ecclesiasticae pacis unitate conjuncti, septiformis sancti Spiritus charismatibus illustrati? Per hos enim oculos sancta videt Ecclesia, per hos conspicit ubi recti operis pedem ponat, ac per viam mandatorum Dei gradiens, normam rectitudinis non offendat.

Abimelech ergo manzer ac spurius septuaginta legitimos fratres super unum lapidem perimit; quando pars [primus] clericorum ab ecclesiasticae 390B castitatis nobilitate degenerans, obscoenius se luxuriae legibus subjicit. Et dum sacros canones reprobandos judicat, eorum conditores, sanctos scilicet viros, ac per hoc nobiles, Gedeonis, id est Salvatoris ac Ecclesiae filios, impia quodammodo crudelitate trucidat. Habent enim adulterinos canones, et quasdam argumentorum cavillantium novitates, quibus oppugnent. Quod videlicet in illa quoque turris Sichimorum obsidione signatur, cum de eodem fratricida per historiae seriem dicitur: « Abimelech, inquit, audiens viros turris Sichimorum pariter conglobatos, ascendit in montem Selmon cum omni populo suo, et arrepta securi, praecidit arboris ramum, impositumque ferens humero, dixit ad socios: quod me videtis facere, cito facite (Judic. 390C IX). » Deinde sequitur: « Igitur certatim ramos de arboribus praecidentes, sequebantur ducem, quibus circumdantes praesidium succenderunt: atque ita factum est, ut fumo  et igne mille hominum necarentur, viri pariter ac mulieres habitatorum turris Sichem.11 » 

Non est hujus loci sacrae figuras historiae solerter exponere, sufficiat nobis, quantum ad propositum attinet, rem summotenus praelibare. Rami arborum sunt sententiolae Scripturarum, quas dum impudici quique ad allegationis suae robur violenter inflectunt, fumo, simul et igne numerosas hominum catervas exstinguunt: fumo scilicet erroris, et igne libidinis; ut deceptas mala discentium mentes, et 390D luxuriae flamma succendat, et pravi dogmatis caligo confundat. Hae sunt enim merces, quae de Sodoma et Gomorrha prodire visae sunt post excidium: « Abraham, inquit Scriptura,12 consurgens mane ubi steterat prius cum Domino, intuitus est Sodomam et Gomorrham, et universam terram regionis illius, viditque ascendentem favillam de terra, quasi fornacis fumum. » Porro autem et dum Thebes cum suis agminibus obsideret oppidum, eumdem contra castitatem Abimelech videtur figurasse conflictum. « Erat autem turris excelsa, ut Scriptura testatur, in medio civitatis, ad quam confugerant viri simul ac mulieres, et omnes principes civitatis, clausa firmissime janua, et super turris tectum stantes per propugnacula.13 » Civitas universalis 391A Ecclesia, turris castitatis est eminentia, ad quam confugerant viri simul ac mulieres, fortes scilicet et infirmi, principes etiam civitatis, ordo videlicet clericorum, qui tenet Ecclesiae principatum. Accedens itaque Abimelech juxta turrim, coepit instantias dimicare, et appropinquans ostio, ignem conabatur apponere.



CAP. III.—

Hoc itaque modo clerici petulantes, et infruniti, turri castitatis moliuntur incendium, dum multos ad suae libidinis, et aestuantis insaniae cohortantur exemplum. Ignibus armati turrim castitatis impetunt, dum incesti castos flamma pestiferae persuasionis accendunt. Sed huic certamini quis finis imponitur? 391B Quos victoriae titulos haec pugna sortitur? « Ecce, inquit, mulier fragmentum molae desuper jaciens, illisit capiti Abimelech, et confregit cerebrum ejus. Qui vocavit cito armigerum suum, et ait ad eum: Evagina gladium tuum, et percute me, ne forte dicatur quod a femina interfectus sim. Qui jussa perficiens, interfecit eum.14 » Ut autem in his verbis non diutius immoremur, fragmen hoc molae, quod Abimelech cerebrum fregit, nihil est aliud quam saxum illud, quod Daniel sine manibus abscissum de monte conspexit;15 ipse videlicet Dominus, qui de se in Evangelio dicit: « Qui ceciderit super lapidem istum, confringetur; super quem vero ceciderit, conteret eum.16 » Mulier vero de cujus manibus mittitur, 391C sacra lex est, quae flagitiosis pudicitiae contemptoribus, repentinum Christi judicium comminatur. De quo per Jeremiam dicitur: « Nunquid non verba mea sunt quasi ignis, dicit Dominus, et  quasi malleus conterens petram? »17 Armiger vero Abimelech, diabolus est, qui videlicet omnibus, qui turrim castitatis oppugnant, arma libidinis, et acuta luxuriae jacula subministrat. De quibus jaculis dicit Apostolus: « In omnibus sumentes scutum fidei, in quo possitis omnia tela nequissimi ignea exstinguere.18 » Et propheta: « Ibi, inquit, Assur cum armis suis.19 » Quem ergo mulier fragmine molae percussit, armiger ense peremit; quia castitatis adversarios, quibus Scriptura sacra judicium divinae animadversionis 391D intentat, diabolus aeternae mortis internecione trucidat; ut quibus fuerat minister in pugna, eorumdem sit postmodum tortor in poena, quaeque illis contra pudicitiam arma suggesserat, eadem exigentibus meritis in eorum tunc jugulum vertat.

Eant igitur nunc clerici molles, incesti, atque a genuina sui ordinis nobilitate degeneres; cum Abimelech arma corripiant; legitimos super unum lapidem fratres occidant; turrim Thebes, id est castitatis arcem, expugnare contendant. Omnis tamen eorum conflictus hoc fine concluditur, ut post ictum lapidis, armigeri quoque sui gladio perimantur; quatenus qui super lapidem gladio fratres exstinzerant, 392A lapide proterantur, ut gladium non evadant: eosque pondus primo divinae sententiae conterat, deinde maligni spiritus poenalis mucro concidat; quanquam non ignoremus, non absurde significari posse per Jerobaal Christum; per Abimelech Antichristum. Qui nimirum sicut ille concubinae, sic et iste est rejectae filius synagogae. Per septuaginta vero fratres, quos Abimelech occidisse narratur, septuaginta linguarum gentes, quas Antichristus in saeculi fine persequitur. Sed et nos, ut coepimus, clericorum adhuc vesaniam prosequamur.

Hi plane tanquam filii Jacob, paternae quidem prosapiae titulo decorantur: sed quia spurii atque degeneres, non legitimam ex uxoribus, sed ignobilem potius, quasi ex concubinis originem trahunt. 392B Sicut enim Scriptura dicit: « Spuria vitulamina non dabunt radices altas.20 » Non enim Liae, sive Rachelis, sed Balae potius, vel Zelphae ancillarum filii in servili sordidae conversationis opere comprobantur. Bala siquidem interpretatur, inveterata. Et hi dum carnaliter vivunt, non ex novitate spiritus, sed ex carnali vetusti hominis germine se prodire testantur. Zelpha vero in nostra lingua sonat os hiens. Haec itaque illorum mater recte dicitur, quorum scilicet in praedicationem veritatis os videatur ire, sed cor non ire; de quibus utique scriptum est: « Populus hic labiis me honorat, cor autem eorum longe est a me.21 » Quibus etiam Apostolus quasi personaliter exprobrans, ait: « Qui ergo alium doces, teipsum non doces? Qui 392C praedicas non furandum, furaris? Qui dicis non moechandum, moecharis? Qui abominaris idola, sacrilegium facis? Qui in lege gloriaris, per praevaricationem legis Deum inhonoras? Nomen enim Dei per vos blasphematur in gentibus.22 » Verbum quippe Dei, quod labiis astruunt, reprobe vivendo convellunt. Et loquentes quidem, de clarissima patriarcharum videntur nobilitate descendere, viventes autem ex ignominiosa foedi prostibuli comprobantur linea  propagari. Abraham plane unum quidem de uxore, plures autem ex concubinis filios genuit, sed eos ab illo procul, dum adviveret, separavit. Non enim fratri fieri poterant cohaeredes, qui ancillabantur in germine. Quid itaque Scriptura dicit? « Dedit Abraham cuncta quae possederat Isaac, filiis autem 392D concubinarum dedit munera.23 » Et quidem dum superesset Abraham, omnes gloriabantur se esse filios Abrahae: sed cum in fine totum uni patrimonium contulit, qui revera filii nomen obtineat, qui concubinali notantur infamia, manifeste discrevit. Nunc itaque manzeres clerici inter legitimos Abrahae filios communi videntur admistione discurrere, sed postmodum ab haereditatis consortio repelluntur, qui modo mulieribus quasi perceptis a patre muneribus, delectantur.



CAP. IV.—

Sed dicunt: Nonne dicit Apostolus: « Propter fornicationem unusquisque suam uxorem habeat, et 393A unaquaeque virum suum habeat? Vir uxori debitum reddat, et uxor viro?»24 Ecce, inquiunt, haec apostolica verba generalia sunt: et dum unicuique nubendi licentiam tribuunt, nos excipere non videntur. Ad quod ego: Si per haec verba conjugalis incontinentiae passim frena laxantur, episcopis etiam, sive monachis, insuper et abbatibus libertas eadem non negetur. Et quoniam uterque sexus non diversa lege constringitur, etiam sacrae virgines ad ineunda conjugalis copulae foedera provocentur. Sed quae aures ecclesiasticis attritae doctrinis hoc aequanimiter ferant, et non protinus expavescentes immane sacrilegium perhorrescant? At nonnulli super hac quaestione conventi, ad paupertatis illico patrocinium convolant, unde sibi clypeum frivolae excusationis 393B opponant: Muliebris, inquiunt, sedulitatis auxilio carere non possumus, quia rei familiaris inopiam sustinemus.

Quibus etiam e contrario respondemus quia ubi angustiora sunt alimenta, ibi minor est alenda familia; et mensa quae non gravatur eduliis, non est pluribus obeunda convivis. Unde necesse est ut paupertas indiga solitudinis feminarum doceat abdicare consortium, et greges inhianter edentium prohibeat gignere parvulorum.

Verum qua mentis audacia divinis non expavescunt appropinquare mysteriis; cum David, antequam panes propositionis attingat, mundum se ac suos jam per triduum a contactu mulierum reverenter 393C excusat? Dixerat enim sibi Abimelech sacerdos: « Non habeo panes laicos, sed tantum panem sanctum. Si mundi sunt pueri, maxime a mulieribus, manducent.25 » Ubi notandum, quia cum dicit eos qui panem sanctum cogebantur edere maxime a mulieribus mundos esse debere; perspicue docet nullum culpae contagium, nullum omnino reatum divinis mysteriis esse contrarium, quam est illicita praesertim commistio feminarum. Porro dum tantus apud veteres metus inesset umbrae  Dominici corporis, quanta nunc debetur ipsi reverentia veritati? Et si conjugale commercium ab illius panis compescebat accessu, quanto magis ab hoc sacrosancto mysterio removendus est pellicatus? Ah scelus! Manus, quae deputatae fuerant ad ordinandas 393D in coelestis mensae ferculo vitales epulas angelorum, tractare non metuunt obscoenitates et spurca contagia mulierum. Ii, qui inter illa terribilia sacramenta choris admiscentur angelicis, mox tanquam de coelo ruentes, ad femineae foeditatis relabuntur amplexus, et velut sues immundae coenosis vermigenae luxuriae volutabris immerguntur. « Quorum scilicet ignis non exstinguetur, et vermis non morietur.26 » Coelum aperitur, summa simul in unum et ima concurrunt, et se sordibus quilibet audacter ingerere non veretur. Potestates angelicae trementes assistunt, inter offerentium manus virtus divina descendit, donum sancti Spiritus influit, pontifex ille, quem adorant angeli, a sui corporis et sanguinis hostia non recedit, et adesse non trepidat, 394A quem tartareae libidinis aestus inflammat.

Si is, qui nuptialibus non ornabatur induviis, manuum pedumque loris addictus in tenebras projicitur ultionis;27 quid illi sperandum est, qui coelestibus tricliniis intromissus, non modo non est spiritalis indumenti decore conspicuus, sed ultro etiam fetet sordentis luxuriae squalore perfusus? Si ille stridore dentium, et fletu plectitur oculorum, qui cultu vestium, convivantium non oblectat aspectus. quod illi judicium, qui faeculentus ac luridus, quantum ad seipsum nuptialis edulii munditiam polluit, discumbentium candidatos offendit, ipsumque Regem sordidis manibus attrectare praesumit? Dathan et Abiron jurgantes contra Moysen et Aaron dehiscens terra deglutiit.28 Core propter 394B hoc ipsum cum ducentis quinquaginta viris, repentinum de coelo descendentis ignis incendium devoravit, et iste quomodo vivet, qui non hominem, sed hominum tam cruente, tam turpiter offendit Auctorem? Hujusmodi plane clerici legationem mittunt Domino, non quidem strepitu verborum, sed linguis operum et intentione votorum: Nolumus hunc regnare super nos. De quibus utique dicturus est postmodum: « Verumtamen inimicos meos, illos qui noluerunt me regnare super se, adducite, et interficite ante me.29 » Pharaonis quippe sibimet praeesse delectantur imperium, et Deum Israel super se regnare contemnunt.30 Sed ille eos luto et lateribus opprimit, quia lutulentis atque coenosis 394C operibus incubare compellit. Quibus operibus admiscentur et paleae, actiones scilicet inutiles et infecundae, ac flammis inexstinguibilibus deputatae.



CAP. V.—

Istis praeterea propheticum lumbar illud aptissime congruit, de quo Jeremias ait: « Dixit Dominus ad me: Vade, et posside tibi lumbar lineum, et pones illud super lumbos tuos.31 » De quo paulo post: « Surgens, inquit,  vade ad Euphraten, et absconde illud ibi in foramine petrae. Quod cum fecisset, et in Euphrate, sicut jussus fuerat, abscondisset, post plurimos dies, ait Dominus ad eum: Surge, vade ad Euphraten, et tolle inde lumbar. Et abii, inquit, ad Euphraten, et tuli lumbar de loco ubi absconderam illud: et ecce computruerat, ita 394D ut nulli usui aptum esset. Et ait Dominus: Sic putrescere faciam superbiam Juda, et superbiam Jerusalem multam, populum istum pessimum, qui nolunt audire verba mea, et ambulant in pravitate cordis sui: et erunt sicut lumbar istud, quod nulli usui aptum est.32 » Quid hic Jeremiae persona, nisi Dominum? Quid lumbar, nisi ordinem significat clericorum? Omnis Ecclesia vestis est Christi, de cujus sibi membris per prophetam dicitur: « Omnibus his velut ornamento vestieris.33 » Sed sicut lumbar intimum est humano corpori, et arctius adhaeret quam reliquae vestes; ita clericalis ordo familiarius divinis agglutinatur obsequiis, quam caeteri homines; sicut illic de Israelitico populo divina vex ait: « Sicut enim adhaeret lumbar ad lumbos viri, 395A sic agglutinavi mihi omnem domum Israel, et omnem domum Juda, dicit Dominus; ut esset mihi in populum, et in nomen, et in laudem, et in gloriam, et non audierunt.34 » 

Quibus, quaeso, tam apte, tam expresse sicut clericis possunt ista congruere, qui nomen Dei, laudem et gloriam specialiter constituti sunt praedicare? Sicut enim Israel et Juda peculiaris erat populus Deo inter omnes gentes terrae, ita nunc clerici specialiter adhaerent Christo prae cunctis membris Ecclesiae. Isti nempe sunt lumbar lineum arctiori divino corpori familiaritate connexum. Linum siquidem laboriose pervenit ad candorem: et clerici modo litterarum studiis insudando, modo per intervalla temporum quibusdam gradibus ascendendo, difficile 395B promoventur ad sacri ordinis dignitatem. Alioquin si quis contentiosius astruat hoc juxta Scripturae seriem historialiter factum, nec spiritualiter intelligendum, quomodo Jeremias potuit inter innumerabiles Assyriorum, Chaldaeorumque nationes urbem Jerusalem constipatis agminibus obsidentes, lumbari praecinctus exire, idque in Euphrate, qui tam longe decurrit, abscondere? Postmodum quoque profligato diuturni temporis cursu, quo pacto quasi securus rediit, illudque putrefactum, sicut Scriptura testatur, invenit; cum Jerusalem videlicet fossa, vallo, castellis et tam crebra undique esset munitione circumdata? Nam cum aliquando idem propheta ad Anathoth viculum suum in tertio milliario ab urbe situm conaretur exire, in porta protinus capitur, ad 395C principes trahitur, graviter verberatur, et tanquam transfuga, sive patriae proditor, in carcerem truditur. Quia ergo non consequitur, ut intelligatur historialiter factum, constat procul dubio typicae figurae non deesse mysterium. Bene ergo per lumbar lineum juxta haec, quae superius dicta sunt, chorus exprimitur clericorum.

Quod autem hoc lumbar in Euphraten, hoc est in aquoso loco, et in foramine petrae, id est in obscuritate atque umbra poni jubetur, quid per hoc exprimitur, nisi illa clericorum  pars, quae sub voluptatis umbra, et in fluxu luxuriae commoratur? De quorum duce in libro Job Dominus dicit: « Sub umbra dormit in secreto calami et locis humentibus. Protegunt umbrae umbram ejus, circumdant 395D eum salices torrentis.35 » Atque ut ostendat quantum cum suis familiaribus in habitatione fluminis delectetur, protinus addidit: « Ecce absorbebit fluvium, et non mirabitur: habet enim fiduciam, quod influat Jordanis in os ejus.36 » Quod autem dicitur fuisse positum in foramine petrae, potest non inconvenienter intelligi intra septa Ecclesiae. Quasi enim in foramine petrae clerici recluduntur, dum intra Ecclesiae limina suis excubare ministeriis sedula frequentatione jubentur. Lumbar ergo in humenti loco positum putruit; quia de iis, qui in luxuriae fluxibus immorantur, propheta testatur: « Computruerunt jumenta in stercore suo.37 » Jumenta quippe in stercore suo computrescunt, 396A dum quique carnales et sordidi vitam suam in luxuriae fetore concludunt. Nulli etiam usui aptum repertum est; quia Dominus ait: « Nemo mittens manum suam ad aratrum, et aspiciens retro, aptus est regno Dei.38 » Ac si aperte dicat: Quisquis, dictante sui ordinis regula pudicitiae semel arripit stivam, si postmodum per ardorem libidinis oculos reflectit ad Sodomam; quia jam montana desperat, regno Dei se prorsus inutilem factum esse demonstrat. Ad instar ergo lumbaris in humecto loco positi, clerici computrescunt, dum tumidos crapula, et ebrietate ventres ingurgitant: dum illuvie se libidinis et coenosae luxuriae fluentis inundant. Sicque cunctis usibus redduntur inutiles; quia quo magis videntur in carne virescere, eo deterius marcescentes 396B obsolescunt in squalentis animae foeditate. De quibus in psalmo: « Corrupti sunt, inquit, et abominabiles facti sunt in voluptatibus suis.39 » 



CAP. VI.—

Tu autem, venerabilis frater, his aliisque Scripturarum telis armatus, adversus Madian castra congredere, Zambrin, et Cosbin, in meritorio turpiter coeuntes, divini verbi pugione transfige, ut pacem foederis Domini, et jus sacerdotii sempiterni cum Phinees merearis accipere: « Ecce, inquit Dominus, do ei pacem foederis mei, et erit tam ipsi, quam semini illius pactum sacerdotii sempiternum; quia zelatus est pro Deo suo, et expiavit scelus filiorum Israel.40 » Non itaque hostilitas timeatur 396C humana, quae pace divini foederis compensatur. Moyses namque quia percussit Aegyptium, profugus mox amisit Aegyptum: unde postmodum velut aucto foenore, totius Israeliticae plebis obtinuit principatum: « Vidit enim, ut Scriptura testatur, virum Aegyptium percutientem quemdam de fratribus suis, quem illico percussum abscondit sabulo.41 » Tu quoque dum vides Aegyptium, hoc est principem tenebrarum, quemlibet de fratribus tuis, clericalis scilicet ordinis, virga libidinis affligentem; imo quod magis congruit, lethali jaculo trucidantem, vibrato protinus verbi gladio in ictum te vulneris  exere, eumque qui domesticum seminis tui mulctabat occide, « argue, obsecra, increpa in omni patientia, et doctrina.42 » Sed quoniam, 396D sicut idem testatur Apostolus, « erunt nonnulli qui sanam doctrinam non sustinebunt, sed ad sua desideria coacervabunt sibi magistros prurientes auribus, et avertent quidem auditum a veritate, ad fabulas autem convertentur (Ibid); » tu noli cessare, sed age quod sequitur: « Tu vero, ait, vigila, in omnibus labora, opus fac evangelistae, ministerium tuum impie.43 » Hos itaque modo, quos poteris, attrahe; contumaces autem, et obstinata mente rebelles in obscoenitatis suae foeditate relinque. Hoc est enim Aegyptium in sabulo sepelire. Sabulum quippe arenosa est, et fragilis terra, quae surgentis aedificii continere nequeat fundamentum. Unde non in arena, sed in petra perpetuo non lasura 397A fundatur Ecclesia: « Super hanc, inquit Dominus, petram aedificabo Ecclesiam meam.44 » Fundamentum ergo suum in petra Ecclesiae collocant quique fixi, ac stabiles in bonis operibus perseverant. De quibus in Evangelio Dominus ait: « Omnis homo, qui audit verba mea haec, et facit ea, assimilabitur viro sapienti, qui aedificavit domum suam supra petram. Descendit pluvia, et venerunt flumina, et flaverunt venti, et irruerunt in domum illam, et non cecidit: fundata enim erat supra petram.45 » Qui vero fragiles sunt atque pulverei, et velut arundo impellentibus carnalis illecebrae flatibus agitati,46 arenosi procul dubio sabuli sunt subsicivio comparandi. De quibus per Psalmistam dicitur: « Non sic impii, non sic, sed tanquam pulvis, quem 397B projicit ventus a facie terrae.47 » Et Dominus: « Omnis, inquit, qui audit verba mea haec, et non facit ea, similis erit viro stulto, qui aedificavit domum suam supra arenam: et descendit pluvia, et venerunt flumina, et flaverunt venti, et irruerunt in domum illam, et cecidit, et fuit ruina ejus magna.48 » Hinc etiam in libro Regum: « Omnia, inquit, vasa, quae fecit Hiram regi Salomoni in domo Domini, de aurichalco erant, et in campestri regione Jordanis fudit ea rex in argillosa terra.49 » Nam quia vasa illa carnales quosque designant, non ex auro, sed ex aurichalco potius dicuntur esse formata: et ideo non in montibus, sed in campestri regione funduntur; quia qui per haec figurantur, non virtutum montana conscendunt, sed 397C in carnalis et luxuriosae vitae convalle subsidunt. Nec enim ductiles, sed potius fusiles sunt; quia non extenduntur crucis et poenitentiae malleis, sed libidinum laxantur illecebris, et fluoribus resolvuntur obscoenissimae voluptatis. Ideoque sicut in Euphrate lumbar est positum, sic ista vasa juxta Jordanem fusa referuntur: et non in solida ac firma terra, quae basis injectae contineat fundamentum, sed in argillosa potius et arenosa, quae repentinum pariat subsicivium.

Tu itaque, venerande frater, cum Moyse zelo districtae correptionis Aegyptium percussorem fratris interfice,50 eumque tanquam sabulo in mentibus arenosis absconde; ut argillosam terrenarum mentium sepulturam mortuus impleat, ibique vermes 397D concupiscentiae pariat. Eos  autem, qui vere Israelitae sunt, tentationum suarum flagris verberare desistat. Non enim casu accidit, quod caput electorum Dominus in saxeo monumento, Aegyptius vero, qui diabolum figurat, sepelitur in sabulo. Diabolus enim qui interpretatur deorsum fluens, illos sibi vindicat, qui ad ruinam semper velut arena dissiliunt. Qui autem Christi sunt, constanter in sancti propositi soliditate persistunt. Sepultura vero domus est mortuorum. Et quia diabolus mortuus est, quoniam a Deo, vera scilicet vita, disjunctus est, omnem mentem, quam inhabitat, facit absque dubio sepulturam. Unde per Prophetam dicitur: « Ibi Assur, et sepulcra ejus.51 » Aegyptius 398A ergo sanctae eloquentiae tuae mucrone percussus intereat, eumque sabuli sepultura concludat, ut Israelitica plebs, Pharaone demerso et pudicitiae praecedente vexillo, cum triumphalibus hymnis ad terram repromissionis ascendat. 

DISSERTATIO SECUNDA. CONTRA CLERICORUM INTEMPERANTIAM.




ARGUMENTUM.


Vir ecclesiasticae tunc pene labentis disciplinae vindex acerrimus, castitatisque amator cultorque sanctissimus, totum prope orbem ad eam a clericis oppugnatam defendendam et sublevandam disertissimo ore quasi quodam classico excitare et inflammare conatur. Scribit enim ad episcopum Taurinensem, in cujus ditione tam perniciosi exempli facinus publice tolerari sciebat, ut scandalum hoc ab Ecclesia sua exterminare et amovere contendat: quod ut ei persuadere 398B possit, nihil intentatum relinquit. Omnia tam Novi quam Veteris Testamenti exempla et loca congerit et excutit. In clericos quoque ipsos, et eorum pellices, quas ipsi uxores falso appellabant, luculenter et graviter, ut res ipsa postulabat, invehitur. Denique, ut uno verbo absolvam, non committit ut castitati patrocinium defuisse videatur.

Domno CUNIBERTO reverentissimo episcopo, PETRUS peccator monachus devotae subjectionis obsequium.

Haec est verae charitatis et amicitiae regula, ut ita se fratres mutuae dulcedinis amore confoveant, quatenus si quid in utrovis reprehensibile est, alter alteri non abscondat. Illa quippe necessitudo probatur utilis et honesta, quae dum cuncta producit in medium, et quod corrigendum est corrigit, et quod 398C sanum est mutuo puritatis ac sinceritatis amore custodit. Sicque fit ut dum delinquentis culpa corrigitur, coripienti copiosior gratia cumuletur. Inter nonnullos virtutum flores, venerabilis Pater, quibus tuae sanctitatis vernat ingenium, unum mihi, fateor, valde displicuit: quod nimirum et tunc me in te vehementer  invexit, et nunc styli hujus articulum exarare compellit. Permittis enim, ut Ecclesiae tuae clerici, cujuscunque sint ordinis, velut jure matrimonii confoederentur uxoribus. Quod sane quam ecclesiasticae munditiae videatur obscenum, quam canonicae sit auctoritati contrarium, quam certe cunctis sanctorum Patrum sanctionibus odiosum, absit ut tanta quae in te est possit ignorare 398D prudentia. Praesertim cum et ipsi clerici tui, alias quidem satis honesti, et litterarum studiis sint decenter instructi. Qui dum ad me confluerent, tanquam chorus angelicus et velut conspicuus Ecclesiae videbatur enitere senatus.




  DISSERTATIO TERTIA. CONTRA CLERICOS INTEMPERANTES. Ad Adelaidem Subalpinorum ducissam. 




ARGUMENTUM.


Qua de causa scripserat ad Taurinensem episcopum, scribit nunc ad Adelaidem principem feminam, quae Subalpinorum gentes et Sabaudiae regionem, marito mortuo, administrabat: nimirum, ut clericorum in sua ditione degentium libidinem coerceat, pellicesque eos habere nequaquam patiatur; justitiam quoque et pietatem in ecclesias, praesertim in monasterium Fructuariense, cujus laudes fuse enarrat, plurimum ei commendat.

 416BADELAIDI excellentissimae duci, PETRUS peccator monachus orationis instantiam.

Quidquid de castitatis injuria, quam eadem regina virtutum a clericis patitur, venerabili Taurinensi episcopo scripsi, tibi scribendum ante decreveram, nisi eorumdem clericorum insuggillantium calumniam formidassem. Expostularent enim, ac dicerent: Ecce, quam impie, quam inhumane parat nos iste confundere, qui non cum episcopis, non cum ecclesiasticis viris super nostro negotio caute vult ac modeste disserere; sed quod in sacrario tractandum erat, non veretur feminis publicare. Hoc itaque metuens, personam mutavi: et quod tibi conceperam, illi potius destinavi. Ille tamen unius Ecclesiae cathedram tenet: in ditione vero tua, quae in duorum 416C regnorum, Italiae scilicet et Burgundiae, porrigitur non breve confinium, plures episcopantur antistites. Ideoque non indignum videbatur, ut tibi potissimum de clericorum incontinentia scriberem, cui videlicet ad corrigendum idoneam sentio non deesse virtutem. Praesertim quod ad laudem Dei dixerim, cum virile robur femineo regnet in pectore: et ditior sis bona voluntate quam terrena potestate. Unde quia, juxta poetae gentilis eloquium, Opus est huic tutore, quem defensorem paro; hortor et peto, ut tu domno jungaris episcopo; quatenus mutuae virtutis fulti munimine, furentis in Christum luxuriae valeatis aciem debellare.




DISSERTATIO III.


CAP. I.—

416D

Sed dum vos confoederare ad praelium contra diabolum studeo, illud mihi bellum in memoriam revocatur, quod Debbora prophetes uxor Lapidoth, cum Barac filio Abinoem habuisse contra Sisaram ducem exercitus reperitur. De illa quippe legitur: « Quia judicabat populum, ascendebantque ad eam filii Israel  in omne judicium.1 » Ad hujus exemplum tu quoque sine virili regis auxilio regni pondus sustines: et ad te confluunt qui litibus suis imponere legalis sententiae calculum concupiscunt. Sed satage, ut sicut illa, et tu quoque habites sub 417A palma, inter Rama et Bethel. Rama siquidem interpretatur, excelsa; Bethel, domus Dei. Habita ergo et tu sub palma, semperque super te crucis Christi contemplare victoriam: sede etiam inter Rama et Bethel, ut non solo, hoc est terrenis, inhaereas: sed cum apostolis in coenaculo, et cum Anna sancta vidua converseris semper in templo. De qua dicit evangelista; « Quia non discedebat de templo, jejuniis et orationibus serviens nocte ac die.2 » Et quia Debbora interpretatur apis, tu quoque mellifica, et divinae laudis dulcedinem in tuis labiis jugiter versa. « Quam dulcia, inquit, faucibus meis eloquia tua, super mel et favum ori meo.3 » 

Certe, ut multa praeteream, tanquam ex quodam 417B mellis favo visa est mihi haec stilla deffluere, cum hoc verae humilitatis verbum de tuo contigit ore prodire: Quid mirum, pater, si Deus omnipotens mihi vilissimae ancillae suae quantulamcunque conferre dignatus est inter homines potestatem, qui contemptibili cuilibet herbae mirabilem aliquando praebet inesse virtutem? Ostendisti ergo te apem, dum favi distillas ex ore dulcedinem, sicut scriptum est: « Quia de ore prudentis procedit mel, dulcedo mellis sub lingua ejus, favus distillans labia ejus.4 » Sisara vero, exclusio gaudii interpretatur, quod profecto vocabulum inimico humani generis aptissime congruit, qui primum hominem a paradisi gaudio, quo fruebatur, exclusit. Sed quia non est hujus temporis immorari in enodandis allegoriae 417C mysteriis, dixit Debbora ad Barac: « Praecepit tibi Dominus Deus Israel, vade, et deduc exercitum in montem Thabor, tollesque tecum decem millia pugnatorum de filiis Nephthalim, et de filiis Zabulon; ego autem adducam ad te in locum torrentis Cison Sisaram principem exercitus Jabin, et currus ejus, atque omnem multitudinem, et tradam eos in manu tua. Dixitque ad eam Barac: Si veneris mecum, vadam: si nolueris venire, non pergam. Quae dixit ad eum: Ibo quidem tecum, sed in hac vice tibi victoria non reputabitur: quia in manu mulieris tradetur Sisara.5 » Quae nimirum nuda historiae verba succincte transcurrimus, ne si figuras exponendo diutius immoremur, taedium legentibus ingeramus. Hoc tantum ex his dixisse sufficiat, quia 417D Barac coruscatio interpretatur. Coruscatio vero habet quidem lucem, sed non diutius permanentem; mox enim ut incipit, desinit. Ita sunt nonnulli rectores Ecclesiarum, qui quodammodo tunc coruscare incipiunt, cum ad corrigenda mala subjectorum, quasi zelo se ultionis accendunt: sed protinus exstinguuntur, quia qualibet adversitate fracti, vel torpore desidiae resoluti, cito deficiunt. Unde et ille Barac desidis ac resoluti pastoris figuram gerens, aiebat ad Debboram: « Si veneris mecum, vadam: si nolueris venire, non pergam. » 

Quapropter sicut vir ille cum femina, Barac  videlicet cum Debbora, mutuis se fulcientes auxiliis, contra Sisaram praelium susceperunt, eumque cum 418A suis agminibus, et nongentis falcatis curribus funditus debellarunt; ita et vos, tu scilicet et Taurinensis episcopus, contra Sisaram, luxuriae ducem, arma corripite: eumque in filios Israel, hoc est in clericos Ecclesiae, dominantem, mucrone pudicitiae jugulate; quatenus et episcopus, imo omnes episcopi, qui in administrationis tuae finibus commorantur, sacerdotali clericos disciplina coerceant, et tu in feminas vigorem terrenae potestatis extendas. Tres quippe tantummodo feminas Deus novit: quae his plures sunt, in ejus adhuc notitiam non venerunt. Novit enim virgines cum Maria, viduas cum Anna, conjuges cum Susanna.



CAP. II.—

Illorum vero clericorum feminas, qui matrimonia 418B nequeunt legali jure contrahere, non conjuges, sed concubinas potius, sive prostibula congrue possumus appellare; ideoque quia a Deo non merentur agnosci, de templo Dei merito censentur excludi. Nam, si soror Aaron Maria, quae Moysi levi sermone detraxit, mox lepra perfunditur, septemque diebus a tabernaculo removetur,6 quo jure istae ingredi permittentur Ecclesiam, quae eidem Ecclesiae sordes libidinis inferunt, vasa Domini in proprios usus asciscunt: et, ut apertius loquar, ministros altaris propriae luxuriae ministrare compellunt?

Age ergo, esto virago Domini: et quasi Debbora cum Barac, hoc est, conjunctis simul episcopis, Sisaram ad internecionem usque persequere. Et sicut 418C Jahel uxor Haber, tabernaculi sui clavum super Sisarae cerebrum posuit, malleoque percussit, et tempus utrumque transfixit, ita tu signo crucis diaboli verticem transfode, auctoremque luxuriae, qui clericos a coelestibus gaudiis excludit, elide. Talis enim victoria Deum valde laetificat, qui aliquando per feminas gloriosior laude triumphat. Judith quippe continentiae vidualis exemplum, dum deauratos ostroque nitentes Holofernis thalamos sprevit, fortioribus armis in mente praecincta, etiam caput ebrium audenter, impresso pugione, truncavit.7 Quae etiam, ut hanc meruisset a Domino percipere fortitudinem, diffidentem ac timidum antea corripuerat sacerdotem, Oziam scilicet, qui Deo quinque dierum praefixerat terminum, ea qua 418D dignus erat austeritate redarguit, dicens: « Non est iste sermo, qui misericordiam provocet, sed potius qui iram excitet, et furorem accendat. Posuistis vos tempus miserationi Domini, et in arbitrium vestrum diem constituistis ei? »8 Esther dum pro salute populi sui morti se viriliter objicit, Aman Israelitarum sanguinem avide sitientem suspendio interire compellit.9 Mulier sapiens, quae degebat in Abela, caput Sebae filii Bochri, ad Joab militiae principem projecit abscissum: et sic imminens obsidionis avertit a civitate periculum.10 Altera mulier in Thebes  fragmen molae de propugnaculo turris immersit, et Abimelech fortiter oppugnantis caput, cerebrumque 419A simul obtrivit.11 Abigail uxor Nabal a domo sua caedis interitum removet, dum viri sui contemnendo stultitiam, irascenti David xenium praebet.12 Tu quoque a domo tua et ab his quibus praeemines regionibus, gladium poteris divini furoris avertere, si etiam episcopis negligentibus, luxuriam in ipsa ecclesiastici culminis arce subnixam, elaboraveris expugnare. Hoc enim videtur fieri nunc in finibus Christianorum, quod factum legitur in segetibus Philisthinorum. Nam sicut vetus narrat Historia: « Cepit Samson trecentas vulpes, caudasque earum junxit ad caudas, et faces ligavit in medio: quas igne succendens dimisit, ut huc illucque discurrerent; quae statim perrexerunt in segetes Philisthinorum. Quibus 419B succensis, confortatae jam fruges et adhuc stantes in stipula, concrematae sunt in tantum, ut vineas quoque et oliveta flamma consumeret»13 



CAP. III.—

Haec plane historia, licet principaliter designat haereticos, qui quasi trecentenario numero continentur, quia sanctae Trinitatis fidem verbotenus confitentur; sed dum sub velamento orthodoxae fidei in prima sermonis sui fronte se palliant, ignem pravae doctrinae in posterioribus, quo fruges omnium bonorum operum exurantur, occultant. Quamvis, inquam, per has vulpes designentur haeretici, his tamen incontinentes clerici cum suis pellicibus possunt non 419C inconvenienter aptari: qui quasi solutis pedibus gradiuntur, dum honestatis aliquando speciem simulate praetendunt. Sed cum accensis facibus combinantur in caudis: quia quasi postposito, et, in quantum valent, occulto igne impudici conglutinantur amoris. Hae itaque vulpeculae, igne interveniente, conjunctae, et libidinis facibus combinatae, omnia Philisthinorum sata consumunt; quia spiritales fructus Ecclesiae destruunt, et quantum ad se, bona opera fidelis populi, divinae indignationis igne succendunt, de quo igne mystice per Psalmistam dicitur: « Tradidit grandini jumenta eorum, et possessiones eorum igni.14 » Quoniam sicut boni sacerdotes Deo quorumlibet fidelium oblationes et vota commendant; ita plerumque qui sacris 419D altaribus indigni sunt, horribiliter gravant. Quod autem mali sacerdotes vulpibus comparentur, Ezechiel quoque propheta testatur, dicens: « Quasi vulpes in desertis prophetae tui erant, Israel.15 » Et de clericis quidem interim ista sufficiant.

De ecclesiis autem, quae tibi adjacent, admonerem, ne more pravorum quorumlibet divitum, earum bona minueres; sed cum te praesente, plures nobiscum colloquerentur episcopi monasteriorumque rectores: nullus eorum fuit, qui vel a te, vel a tuis procuratoribus ullam sibi molestiam conquereretur inferri, praeter  Augustensem duntaxat episcopum: qui tamen non a te sibi de suis aliquid imminutum, 420A sed conquestus est potius Ecclesiae suae nihil ex tua liberalitate collatum. Felix, inquam, dives hoc tempore, cui suppares convicanei hoc solum valent crimen inferre. In Fructuariensi certe monasterio, ubi per decem fere dies hospitium tenui, quam humanus quamque suavis tuus principatus esset Ecclesiis, evidenter agnovi: ubi nimirum ita securi sub tuae protectionis umbraculo, Deo deserviunt fratres, ac si sub maternis alis pulli confoveantur implumes. Et quam convenienter illi loco Fructuariae est nomen impositum, quod non humani sensus industria, sed divina credimus dispositione provisum.

Nam quia Ephraim interpretatur fecunditas; ille procul dubio mons est Ephraim, ubi nimirum veri 420B Israelitae consistunt. Qui dum arva mentium assiduis sacrae Scripturae sententiis, quasi quibusdam ligonibus excolunt, uberes illic spiritualium segetum proventus erumpunt, qui coelestibus horreis angelitus inferantur. Ille, inquam, vere mons est Ephraim, ubi robur exercitus, ubi fortium cuneus bellatorum. Ibi contra diabolum assidue geritur infoederabile bellum, et cominus in arma congreditur, hinc agmen Israelitarum, illinc exercitus Chaldaeorum. Illic Agag pinguissimus per manum sobrietatis in frusta conciditur;16 et Eglon rex Moab transfixo femore, castitatis gladio trucidatur.17 Qui Eglon interpretatur vitulus moeroris, ut victimam significet perditionis. Illic Madianitarum reges, Zebee et Salmana, veri Gedeonis gladio perimuntur 420C;18 illic in Goliath, superbiae caput abscinditur;19 in Saul inobedientia reprobatur;20 in Achitofel fraus cum omni sacrilega duplicitate suspenditur;21 in Achan filio Charmi, super avaritiam ingens lapidum congeries cumulatur.22 Ibi Jesus, non ille Benun, veraciter Amorrhaeorum superat reges, suosque milites facit eorum calcare cervices.23 Illic plane Beseleel de lignis setim, qui putrescere nesciunt, Deo Israel arcam fabricat, tabernaculum construit, aureum cum septem lucernis caudelabrum erigit; mystica quoque auro, gemmisque nitentia sacerdotum ornamenta componit.24 Ibi Salomon templum Domino ex lapidibus pretiosis aedificat, tantumque latomis et coementariis 420D silentium imperat, ut non ibi malleum, non securim, non ferramentum aliquod tinnire permittat.25 Ibi Zorobabel filius Salathiel, et Josue filius Josedech, cum caetera multitudine virtutum armis accincti, sic Hierusalem muros instaurant, ut tamen adversus hostium cuneos opus impedire volentium, pugnare non desinant. Utrobique igitur solerter intenti, utrobique parati, dum una manus exercetur ad murum, altera vibratum tenet jugiter gladium: et dum hinc aedificii structura perficitur, illinc ingruentium hostium barbaries propulsatur.26

Et quid amplius eloquar? Nisi quia illa est officina fabrilis, in qua mulieris evangelicae27 421A drachma quotidie malleis disciplinae regularis extunditur, et sic ad sui Conditoris imaginem,28 ad quam principio condita fuerat, reformatur. Et revera illic mundanae machinae faber, cui  videlicet, evangelista Marco testante, dicebat: « Unde huic haec omnia, et quae est sapientia quae data est illi, et virtutes tales, quae per manus ejus efficiuntur? Nonne iste est fabri filius et Mariae, frater Jacobi, et Joseph, et Judae, et Simonis? »29 Ille, inquam, fabri filius, qui et ipse nihilominus faber, illic propriis manibus agitat folles, servos scilicet suos, rerum temporalium mole penitus vacuos, et ab omni terreni amoris humore siccatos. De quo fabro per Isaiam divina vox ait: « Ecce ego creavi fabrum sufflantem in ignem prunas, et 421B proferentem vas in opus suum.30 » Unde et Jeremias: « Omnes, inquit, isti principes declinant, ambulantes fraudulenter: aes et ferrum, universi corrupti sunt; defecit sufflatorium; in igne consumptum est plumbum, frustra conflavit conflator, malitiae enim eorum non sunt consumptae: argentum reprobum vocate eos, quia Dominus projecit illos.31 » 

Per hos itaque vim Spiritus sancti efflat, ut eorum verbis, vel exemplis in amore Conditoris sui frigida corda fervescant. Illic plane Jesus saepe ad discipulos suos januis clausis ingreditur:32 quibus non modo per salutationem pacis praebet alloquium, sed etiam per insufflationem sancti Spiritus influit sacramentum. In illo coenaculo 421C Pascha quotidie cum eisdem discipulis celebrat: et dum virtutem mystici sermonis eructat, eos ad ardorem suae dilectionis inflammat. Operae pretium est cernere, quomodo examen apum Domini per alvearium suum jugiter huc illucque discurrant, ac diversis officiis occupatae, quod illis injunctum est, certatim implere contendant. Onera siquidem diversa comportant, mella constipant, illudque nectar includunt, unde lavi miri dulcoris, et gratiae summi Regis ferculis apponantur. Illic in conspectu David regis Israel sacerdotes, et levitae, simul et Nathinaei, nablis, tubis, cinaris [cyniris], et citharis, cunctisque musicorum generibus concrepant,33 ac mystici carminis organa modulantes, excubiarum suarum vices alternant, dicentes: « Confitemini 421D Domino, quoniam bonus, quoniam in aeternum misericordia ejus.34 » Omnipotentem Deum precor, o Fructuaria, ut ante me de vinculo carnis hujus absolvat, quam te ab eo in quo te vidi, religionis statu dejectam, veraciter audire permittat.

De caetero, venerabilis soror, contende semper de bonis ad meliora conscendere: et sicut per Apostolum prohiberis in incerto divitiarum sperare;35 ita etiam noli ex divinae clementiae pietate diffidere. Et quia te novi de iterata conjugii geminatione suspectam; tentatus a Sadducaeis Dominus de muliere, quae septem fuerat fratribus nupta, cui foret illorum in resurrectione prae ceteris judicanda, sic 422A respondit: « In resurrectione neque nubent, neque nubentur, sed erunt sicut angeli Dei in coelo.36 » Nam, si multivirae ad regnum Dei nullatenus pertinerent, nequaquam hic Veritas responderet: Erunt sicut angeli in coelo; sed potius diceret: Quia erunt sicut maligni spiritus in inferno. In hoc itaque Salvatoris verbo manifeste colligitur, quia si religiosa duntaxat vita non desit, a regno coelorum frequentati conjugii pluralitas non excludit. Jesus enim talis est sponsus, ut quamcunque  suae charitatis ulnis amplectitur, protinus in ea floridae castitatis munditia reparetur. Et haec loquor, non ut adhibeam multinubis adhuc futuris audaciam; sed, ut jam factis, spei, vel poenitentiae non subtraham medicinam.



CAP. IV.—

422B

Esto circa delinquentes quadam librati examinis arte discreta; ut nec ad vindictam praecipitanter inferveas, nec ad parcendum sis omnino remissa; quatenus nec ad ulciscendum immoderatus te zelus accendat, nec nimia pietas ab exercendae te disciplinae vigore cohibeat. Sane quia mox, ut infertur injuria, perturbatur animus, vix rectum illico valet promulgare judicium. Sicut enim intuentis visum aqua, dum quiescit, admittit; si turbatur, obtundit; sic humanus animus in ipso perturbationis articulo inoffensam recti judicii regulam, et lineam non attendit. Unde necesse est, ut in posterum sententia differatur, quatenus, aequata justitiae lance, judicium, 422C quod perturbata nequiverat, mens quieta suspendat. In quo plane non minimum ad aedificationem pertinet intueri, rex David quam quietus, quam gravis in promulgatione judicii fuerit, et discretus. Qui nimirum Joab et Semei se graviter offendentes, donec vixit, et in eo ira, vel furor locum habere potuit, aequanimiter toleravit; cum vero jam propinquaret ad obitum, et nullis olim sopitae iracundiae stimulis urgeretur, praecepit filio, ut post mortem suam in illos vindicaret: tunc videlicet cum eum humanis jam rebus exemptum, offendentium poena delectare non posset. « Tu, inquit, nosti, quae fecerit mihi Joab filius Sarviae: quae fecerit duobus principibus exercitus Israel, Abner filio Ner, et Amasae filio Jether, quos occidit, et effudit sanguinem belli in pace 422D.37 » Et paulo post: « Facies ergo juxta sapientiam tuam, et non deduces canitiem ejus pacifice ad inferos. » De Semei vero ait: « Habes quoque apud te Semei filium Gera, filii gemini de Bahurim, qui maledixit mihi maledictione pessima, quando ibam ad castra. » Et paucis interpositis, addidit: « Deduces canos ejus cum sanguine ad infernum.38 » Ubi notandum, quam laudabilis hujus viri fuerit, et admiranda discretio; quia quandiu potuit irasci, noluit vindicare, deficiente vero jam omni furoris et irae materia, ne praeteriret omnino justitiam, ultionis exeruit disciplinam. Cum enim ultor non habet aliquid de suo, tunc recto depromitur vindicta judicio. Unde David non pascebatur 423A vindicta, quia nec cruciabatur injuria: non eum zelus fecit immoderatus accensum, nec pietas reddidit inordinata remissum. Sic sic illatam discretus ultor injuriam, et non remissus indulsit, et non saeviens vindicavit. Tu quoque, venerabilis soror, et domina, hujus imitare sancti regis exemplum, ut pietatis simul atque justitiae nunquam deseras institutum. Ita tamen, ut juxta apostolicum praeceptum, superexaltet misericordia  judicium;39 et sic omnis judicii tui calculus ad omnipotentis Dei gloriam tendat; quatenus expleto commissi villicatus officio, is qui tuum tenet nunc in suis manibus spiritum, de terreno te ad coelestis gloriae provehat principatum. 424A Monasterium praeterea Fructuariense, tanquam vere thalamum Jesu, tuae magis ac magis commendo custodiae: cui quaeso, ita pervigiles tuitionis tuae depende semper excubias,  ut per te coelestis ille sponsus tuus in eo suaviter requiescat. Omnipotens Deus te ac tuos regiae scilicet indolis, filios benedicat, eosque non modo ad aetatis, sed etiam sanctitatis incrementa perducat. Dominus autem Adraldus Bremetensis rector coenobii, vir videlicet religiosus et prudens, ex me per te officiosissime salutetur. Qui si vult, ut sibi quoque aliquid scribam, scribendo praecipiat.

  Sit nomen Domini benedictum.  

